
 
 

ATZERRIAN HIZKUNTZAK IKASTEKO ETA MUSIKA ETA DANTZA IKASKETAK EGITEKO 
GASTUETARAKO DIRULAGUNTZA JASOTZEKO DEIALDIAREN OINARRIAK. 

 

1.- XEDEA 

 

Dirulaguntza jaso ahal izango da atzerrian hizkuntzak ikasteko eta musika eta dantza ikasketak 

egiteko sortzen diren gastuetarako. Atzerrian hizkuntzak ikasteko gastuen barruan sartu ahal 

izango dira hegazkineko txartela, ostatua eta abar ordaintzeko gastuak. 

 

2.- EGIAZTAPENA ETA ESKAERA EGITEKO BETEKIZUNAK 

 

Soilik izango dira onuradunak baldintza hauek betetzen dituzten pertsona fisikoak: 

— Dirulaguntzaren xede den ikasturte bakoitzeko abenduaren 31n Derioko udalerrian 

erroldatuta egotea. 

— Dirulaguntzaren xede den ikastaroa gainditu dela frogatzea. 

— Dirulaguntzaren xede den ikastaroari dagokion zenbatekoa ordaindu dutela egiaztatzea. 

Ondorio horietarako: 

— Ikastaroak eskoletan, prestakuntza-zentroetan edo akademietan egin ahal izango dira 

(pertsona fisikoek emandako klase partikularrak kanpoan geratzen dira). 

— Ikastaroek atzerriko hizkuntzei buruzkoak (beraz, ez dira diruz lagunduko euskara 

ikastaroak), musikari edo dantzari buruzkoak izan beharko dute. 

    Ikasturtea irailaren 1ean hasi eta abuztuaren 31n bukatuko da. 

— Ikastaroa egin dela egiaztatzeko, aprobetxamendu-ziurtagiria aurkeztu beharko da, 

prestakuntza-zentroak sinatuta eta zigilatuta. Ziurtagiri horretan, ikastetxearen izena, ikasleari 

buruzko datuak, eman den ikastaroa eta ikastaroaren iraupena adieraziko dira. 

— Ikastaroagatik ordaindutako zenbatekoa dagokion faktura aurkeztuta egiaztatuko da. 

Fakturak azaroaren 30eko 1619/2012 Errege Dekretuan (fakturazio-betebeharrak arautzen 

dituen Erregelamendua onartzen duena) ezarritako lege-baldintza guztiak bete beharko ditu. 



 
Ez dira inola ere ordainagiri moduan onartuko banku-transferentzien egiaztagiriak, 

ordainagiriak edo antzekoak. 

 

3.- AURKEZTU BEHARREKO DOKUMENTAZIOA 

 

Eskatzaileek dokumentazio hau aurkeztu beharko dute: 

1. Eskabide espezifikoa. Laguntzaren hartzaile diren adingabekoei emandako ikastaro edo 

prestakuntzei buruzkoa bada, guraso-ahala edo tutoretza dutenek sinatu beharko dute. 

Eskabide-orrian banketxearen izena eta kontu zenbakia (IBAN eta 20 digitu) agertu beharko 

dira. Eskabidean eskatzaileek bete beharreko erantzukizunpeko adierazpena bat ere egongo 

da, beste administrazio batzuetan eskatutako eta haietatik eskuratutako, hala badagokio, 

dirulaguntzei buruzkoa. 

2. Dirulaguntza eskatzen den ikastaroaren faktura. Epeka fakturatuz gero, dirulaguntzaren 

xede den ikastaroaren epeari dagozkion faktura guztiak aurkeztuko dira. 

3. Dirulaguntzaren xedea den ikastaroaren aprobetxamendu-ziurtagiria aurkeztu beharko da, 

prestakuntza-zentroak sinatuta eta zigilatuta. Ziurtagiri horretan, ikastetxearen izena, ikasleari 

buruzko datuak, eman den ikastaroa eta ikastaroaren iraupena adieraziko dira. Bereziki 

adieraziko da ikasleak gainditu duen edo bertaratu den eta ikastaroa aprobetxatu duen. 

 

4.- BALORAZIO-IRIZPIDEAK 

Ordenantza arautzailean ezarritako baldintzak betetzen dituzten eskatzaile guztiei emango 

zaizkie dirulaguntzak, eta horien zenbatekoa irizpide hauen arabera zehaztuko da: 

1. Dirulaguntzaren zenbatekoa benetan justifikatutako gastuaren % 50ekoa izango da, eta 

gehienez ere 500 euro pertsonako, aurrekontuko partida bakoitzean izendatutako kreditua 

amaitu arte. 

 

2. Eskaera gehiegi izan delako aurrekontuko kreditua ez bada nahikoa % 50 hori estaltzeko, 

kreditua banatu egingo da onuradun bakoitzak benetan justifikatutako gastuaren portzentaje 

bera jasotzeko moduan. 



 
3. Esleitutako dirulaguntzak kontabilizatu ondoren, dagokion aurrekontu-aplikazioan kreditu-

soberakin bat badago eta bestean kreditu-soberakin hori nahikoa ez bada, kontuan izanik bi 

aplikazioak lotura-poltsa berean daudela, soberakin hori erabili ahal izango da beste jarduera 

diruz laguntzeko, betiere esleitutako zenbatekoaren muga errespetatuz. 

Udaleko Herritartasun Arloko teknikari bat izango da espedientearen instruktorea. 

Instruktorearen ardura izango da eskaerak baloratzea eta eskatzaileek oinarri hauetan 

xedatutakoa betetzen dutela egiaztatzea, eta, beharrezkoa izanez gero, behar diren datu edo 

dokumentuak zuzentzeko eskatuko du. 

Ondoren, ebazteko proposamen-txostena helaraziko dio Tokiko Gobernu Batzarrari, zeinak 

dirulaguntzaren ebazpen-proposamenaren erabakia hartu beharko baitu. 

Ebazpen-proposamena eskatzaileei jakinaraziko zaie, egoki deritzeten alegazioak aurkez 

ditzaten. 

Aurkeztutako alegazioak aztertu ondoren, Alkatetzak ebatziko du espedientea. Ebazpenean 

dirulaguntza jasoko duen eskatzailea edo jasoko duten eskatzaileak zehaztuko dira, baina, 

horrez gain, bertan berariaz jasoko da gainerako eskaerak ezetsi egin direla. Onartu ez diren 

eskaerei jakinaraziko zaie aukerako berraztertzeko errekurtsoa jarri ahal izango dutela, 

erabakia hartu duen administrazio-organo beraren aurrean, hilabeteko epean, edo, bestela, 

administrazioarekiko auzi-errekurtsoa jarri, administrazioarekiko auzi-jurisdikzioan, bi 

hilabeteko epean (bi kasuetan, jakinarazpena jaso eta hurrengo egunetik aurrera hasiko dira 

zenbatzen epeak). 

Ebazpena eskatzaile guztiei jakinaraziko zaie, Administrazio Prozedura Erkidearen 39/2015 

Legearen 41. artikuluan xedatutakoarekin bat etorriz. 

Ebazteko eta jakinarazteko gehieneko epea ezin izango da 6 hilabete baino gehiago izan. 

 

Eskabideak aurkezteko epea hau da: 2026ko irailaren 1etik urriaren 10era. 

2026ko ekitaldirako laguntzen zuzkidura HAMAHIRU MILA (13.000) EUROKOA da, gehienez 

ere. Aurrekontua diruz lagundutako jardueraren arabera honela banatuko da: 

- 3260.48101. SUBV. EDUC. SUBVENCIONES ESTUDIOS EN EL EXTRANJERO, 4.000 €.  

-3260.48102. SUBV. EDUC. SUBVENCIONES MÚSICA Y DANZA, 9.000 €. 

 



 
5) ORDAINTZEKO MODUA: Dirulaguntza honela ordainduko da: 

• Erabakitzen den dirulaguntzaren % 100 ebazpena ematen den unean ordainduko da. 

Dirulaguntzei buruzko Lege Orokorraren 30. artikuluan ezarri denarekin bat etorriz, 

onuradunak nahitaez eman behar ditu kontuak, ondo justifikatuta, eta, horren bitartez, 

dirulaguntza ematean aurreikusitako helburuak lortzen direla eta ezarritako baldintzak 

betetzen direla frogatuko du. 

Horretarako, fakturak erantsi beharko dira, lehiarako ezinbesteko baldintza baita, eta 

dirulaguntza eskatzen den unean egin beharko da. 

 

6)  ARGITARATZEA: Deialdi hau webgunean, Dirulaguntzen Datu Basean eta BAOn 

argitaratzea. 

  

 

 

 

 

 

 

 

 

 

 

 

 

 

 

 

 

 

 



 
 


